
Inatsisartut aalajangiiffigisassaattut siunnersuut Naalakkersuisut pisussaatinneqassasut 

qallunaat naalakkersuisui atassuteqarfigissagaat, anguniarlugu USA-mi, Tysklandimi Rus-

landimilu qallunaat allartitaqarfiinut atasunik Naalakkersuisut siniisussaannik atorfinitsits-

isoqassasoq kalaallit soqutigsaannik ingerlatsisussanik, Namminersorluni Oqartussaaner-

mut inatsimmi § 15 tunngavigalugu. 

Inatsisartunut ilaasortat Knud Kristiansen aamma Siverth K. Heilmann, Atassut 

 

pillugu 

 

Nunanut Allanut Sillimaniarnermullu Ataatsimiititaliap 

 

ISUMALIUTISSIISSUTAA 

 

siunnersuutip aappassaaneerneqarneranut saqqummiunneqartoq 

 

 

Ataatsimiititaliap suliarinninnerani ilaasortaapput: 

 

Justus Hansen, Demokraatit, siulittaasoq 

Olga P. Berthelsen, Inuit Ataqatigiit, Juliane Henningsenimut, Inuit Ataqatigiit, sinniisutut 

Hans Aronsen, Inuit Ataqatigiit, Jane Petersenimut, Inuit Ataqatigiit, sinniisutut 

Aleqa Hammond, Siumut 

Knud Kristiansen, Atassut 

 

2011-mi ukiakkut ataatsimiinnermi ulloq 19. oktober siullermeerinninnerup kingorna ataatsimiiti-

taliap siunnersuut misissuataarpaa. 

 

Siunnersuutip imarisaa siunertaalu 

Siunnersuuteqartut siunnersuuteqarnermikkut kissaatigaat danskit USA-mi, Tysklandimi Rus-

landimilu aallartitaqarfiini nunatta soqutigisaanik isumaginnittussanik Naalakkersuisut sinniisaan-

nik atorfinitsitsisoqassasoq. Namminersorneq pillugu inatsimmi § 15 tamatumunnga periarfis-

siivoq, taamaattorli taamaallaat suliassaqarfiit tamakkiisumik Namminersorlutik Oqartussanit 

tiguneqarsimasut iluanni, peqatigitillugulu danskit naalakkersuisuisa aalajangersinnaallugu tama-

tumunnga atatillugu aningaasartuutit Naalakkersuisunit akilerneqassasut. 

 

Siunnersuuteqartut siunnersuuteqarnerminnut tunngavilersuutigaat nunarsuaq tamakkerlugu ani-

ngaasaqarniarnikkut ajornartoornerup takutikkaa nunanut allanut pitsaasunik attaveqarnissaq 

qanoq pingaaruteqartigisoq. Tamatumani ilaatigut avammut niuerneq aningaasaqarniarnermut 

pingaarutilerujussuaq tikkuarneqarpoq. Siunnersuuteqartut taamatuttaaq oqaatigaat nunani allani 

sinniisoqarfeqarneq suliffeqarfinnik nunatsinneersunik avammut nittarsaassinermut, killeqarfiit 

pitarlugit kulturikkut paarlaasseqatigiissinnaanermut minnerunngitsumillu nunani taaneqartuni 

ilinniagaqarnissamut periarfissanik ammaassinissamut annertuumik pingaaruteqartussaasoq. 

 

Siunnersuuteqartut siunnersuut Namminersorlutik Oqartussat ukiumut 12,3 mill. kr.-it tikillugit 

ingerlatsinermut aningaasartuuteqarnerulernerannik kinguneqassangatippaat. Peqatigitillugu 

naatsorsuutigineqarpoq siunnersuut piviusunngortinneqassagaluaruni namminersorluni inuussutis-

sarsiuteqarnermut aningaasaqarniarnikkut iluaqutissartaqassasoq inuiaqatigiinnilu ilinniagaqarsi-

massutimut pitsaasumik aamma sunniuteqassalluni. 

 

Inatsisartut siunnersuummik suliarinninnerat 

Siunnersuut Inatsisartuni oqallisigineqarnermini tamatigoortumik tunngaviusumik taperser-

sorneqarpoq. Siunnersuuteqarnikkut anguniarneqartut Namminersulersimanerup naapertuuttumik 

ingerlariaqqinneratut isigineqarput, tassuunami periarfissiisoqarmat kunngeqarfiup Danmarkip 

aallartitaqarfiini nunatta soqutigisaanik isumaginnittussanik nunatta sinniisaanik atorfinitsitsiso-

qartarsinnaaneranut. 

 

Inuit Ataqatigiit siunnersuut tunngaviatigut taperserpaat, nunalli taaneqartut isumaqatiginagit, 

taamaattumillu allannguutissatut siunnersuusiornissaq siunertaralugu ataatsimiititaliamut inner-

suullugu. 

 

Siumup siunnersuut tamakkiisumik taperserpaa, tamannali ataatsimiititaliami isumaqatigiissutigi-

neqarsinnaappat allannguutissatut siunnersuuteqarsinnaaneq ammaffigalugu. 

 

Demokraatit taasissutigitinniakkap qulequtaa pissutigalugu isumaqataanngillat, kissaatigalugulu 

Naalakkersuisut sukumiisumik misissussagaat nunani sorlerni sinniisoqarfeqarneq iluaqutaasin-

naassanersoq, ataatsimiititaliami suleqatigiinnissaq ammaffigalugu. 

 

Atassutip siunnersuut taperserpaa danskillu aallartitaqarfiini pineqartuni sinniisoqarfeqarnermut 

aningaasartuutaasussanik Naalakkersuisut nalilersuiniarnerat qilanaaralugu. 

 

Kattusseqatigiit Partiiata siunnersuummi siunertarineqartoq isumaqatigaat, taasissutigitinniagar-

li isumaqatiginagu, taamaattumillu ataatsimiititaliamut innersuullugu ataatsimiititaliaq allannguu-

tissatut siunnersuuteqarsinnaaniassammat. 

 

Taamaalilluni Inatsisartuni oqallinnermi siunnersuummut isumaqataaneq akerliunerluunniit qiti-

utinneqanngillat, kisiannilu nuna nunalluunniit suut pissusissamisoortumik sinniisoqarfeqarfigis-

sallugit siulliutinneqassanersut. Taamaattumik siunnersuut ataatsimiititaliamut ingerlateqqinne-

qarpoq nunani assigiinngitsuni sinniisoqarfinnik pilersitsisoqassappat tamatuma aningaasatigut 

kingunerisassai misissorluarneqarniassammata pisariaqarpallu allannguutissamik siunnersuusi-

ortoqarluni. Siunnersuuteqartut tamanna isumaqatigaat allannguutissatullu siunnersuuteqartoqas-

sappat tamanna ammaffiginerarlugu. 

Ataatsimiititaliap siunnersuummik suliarinninnera 

Aallaqqaasiutigalugu ataatsimiititaliap oqaatigissavaa immikkoortumi matumani nunani allani 

sinniisoqarfik/sinniisoqarfiit pineqaraangata, tamanna Kunngeqarfiup Danmarkip nunani allani 

aallartitaqarfiini Kalaallit Nunaata sinniisoqarfianik naalisaanertut paasineqartassammat. 

 

Ataatsimiititaliap siunnersuuteqartut isumaqatigai nunanut allanut aalajangersimasunik ataavartu-

nillu attaveqarnissaq pingaaruteqarmat. Nunarsuarmioqatigiinnut akulerukkiartuinnarpugut peqati-

gisaanillu nunarput nunanit arlalinnit naalakkersuinikkut soqutigineqaleriartorluni, minnerunngit-

sumik nunarsuup ilaani maani inissisimanerput nunattalu atortussiassatigut pisuussutai pissutiga-

lugit. Taamaattumik ataatsimiititaliap pissusissamisoorluinnartutut isigaa nunat tamalaat akornan-

ni suleqatigiinneq nukittorsarniarlugu taannalu pingaartillugu nunatta soqutigisaanik siuarsaasin-

naasunik nunani allani nunarput sinniisoqarfeqarpat. 

 

Ataatsimiititaliaq isumaqarpoq nunat sorliit siulliullugit sinniisoqarfiliorfigineqarnissaat eqqar-

saatigalugu pingaarnersiuisoqartariaqartoq, minnerunngitsumillu aamma siunnersuutip aningaasa-

nut tunngasortai isiginiarneqartariaqartut. Aningaasatigut periarfissagut killeqarput nunatta karsia-

lu aningaasartuutinik pisariaqanngitsunik artukkerneqartariaqarani. Peqatigitillugu ataatsimiitita-

liap pingaartippaa nunarsuarmioqataasutut nunatta nunat allat nunatsinnukarnissaat utaqqiinnas-

sanngikkaa. Taamatut pingaaruteqartigaaq nunatta nammineq, nunani allani sinniisoqarfeqarner-

migut, nunani allani nammineq soqutigisaminik ingerlatsinissaa. Ataatsimiititaliap nalunngilaa 

Nunanut allanut ministeriaqarfik Nunanullu allanut pisortaqarfik ukiut ingerlanerini suleqatigiin-

nermik pitsaasumik ineriartortitsisimasut, peqatigiillutillu naalagaaffeqatigiit nunani allani soquti-

gisaat ingerlattaraat, tamannalu ataatsimiititaliap iluarisimaarpaa. 

 

Ataatsimiititaliaq siunnersuummik suliarinninnerminut atatillugu marloriarluni Naalakkersuisut 

Siulittaasuannut apeqquteqartarsimavoq taamatullu aamma Naalakkersuisut Siulittaasuannik 

apersuisimalluni (ataatsimiititaliap apeqqutaasa, Naalakkersuisut Siulittaasuata akissutaasa, kiisalu 

apersuinissamut aggeqqusissutip tassanilu Naalakkersuisut Siulittaasuata oqaaasissaminut najoq-

qutaasa assilineqarneri isumaliutissiissummut ilanngussatut 1, 2 aamma 3-tut ilanngunneqarput). 

 

Apeqqutit apersuinerullu siunertarisimavaat siunnersuummut Naalakkersuisut isumaata itisilertin-

neqarnissaa, minnerunngitsumillu nunat sinniisoqarfeqarfigilissallugit soqutiginarsinnaasut suku-

miinerusumik paasisaqarfigerusullugit kiisalu siunnersuutip piviusunngortinneqassaguni aningaa-

satigut qanoq kinguneqarsinnaanera paasiniarlugu. Ataatsimiititaliaq tamatumunnga atatillugu 

Naalakkersuisunut qujassuteqarusuppoq ataatsimiititaliamik suleqateqarsimanerannut ataatsimiiti-

taliallu apeqqutaanut akissutaannut. 

 

Sumi sinniisoqarfeqarnissaq nunatsinnut soqutiginarsinnaava? 

Matuma eqqartorneqarnerani nunat arlallit taaneqartarsimapput nunatut sinniisoqarfiusinnaasutut 

pingaarutilittut. Siunnersuummi USA, Russit Nunaat Noorliillu Nunaat taaneqarput, ataatsimiitita-

liap USA, Canada Islandilu tikkuarlugit, Naalakkersuisut isumaqartut USA, Kina, Tuluit Nunaat 

Islandilu attaveqaatitigut nukittorsaaffigissallugit pingaaruteqassasut. 

 

Taamaalilluni tamanit isumaqatigineqarpoq nunanut allanut attaveqarnitta nukittorsarlugulu anner-

tusarniarneqarnerani USA salliutinneqartariaqartoq. USA-mi nunatta sinniisoqarfeqalerneratigut 

Naalagaaffinni Peqatigiinni nunat inoqqaavisa pisinnaatitaaffii siuasarniarlugit Naalakkersuisut 

suliniarnerat annertusarneqarsinnaalissaaq, minnerunngitsumillu aamma sinniisoqarfik Canadamut 

attaveqaataasinnaalluni, tamanna periarfissaqarpat. Sorsunnersuarmiit kingullermit nunarput USA-

mut attaveqartuarsimavoq suliassaqarfinnilu assigiinngitsuni suleqatigiinnermik ineriartortitsisi-

malluni, naalakkersuinikkut, ilinniartitaanikkut ilisimatusarnikkullu minnerunngitsunillu atortussi-

assat eqqarsaatigalugit. 

 

Naalakkersuisut ataatsimiititaliamut erseqqissarpaat nunatta Russit Nunaanni, Norliit Nunaanni 

Tuluilluunniit Nunaanni soqutigisai Danmarkimi Belgiamiluunniit sinniisoqarfinnit isumagine-

qarsinnaasut, tamanna ataatsimiititaliap tusaatissatut tiguaa. 

 

Ukiut ingerlaneranni USA-mut attaveqarneq assigalugu nunarput Islandimut aalajangersimasunik 

attaveqaateqalersimavoq. Suliffeqarfiit Islandimeersut arlallit nunatsinni ingerlataqarput, aalaja-

ngersimasumik timmisartukkut attaveqartarpugut naalakkersuinermillu suliaqarneq eqqarsaatiga-

lugu ukiumoortumik naapeqatigiittarnerit arlaliullutik, aamma aalisarnermut tunngatillugu, soorlu 

aamma naalakkersuinikkut attaveqaatit nukittorsarneqarsimasunut Nunat Avannarliit Killiit Siun-

nersuisoqatigiiffiat Nunallu Avannarliit Siunnersuisoqatigiiffiat aqqutigalugit. Taamatuttaaq ukiut 

kingulliit ingerlaneranni nunatsinni Islandimilu peqqinnissaqarfiit akornanni suleqatigiinnermik 

pitsaasumik ingerlalluartumillu ineriartortitsisoqarsimavoq. Ataatsimiititaliaq isumaqatigiittoq taa-

maattumik isumaqarpoq pingaarnersiuinermi Island nunatut sinniisoqarfeqarfissatut USA-mut 

tulliusariaqartoq. 

 

Kinami aalajangersimasumik sinniisoqarsinnaanermik Naalakkersuisut soqutiginninnerat ataatsi-

miititaliap paasisinnaavaa. Kina nunarsuarput ataatsimut isigalugu pissaanilissuartut inissisima-

voq, naalakkersuinikkut aningaasaqarniarnikkullu. Peqatigitillugu Kinap issittumik soqutiginnin-

nera annertusiartorpoq Issittumilu Siunnersuisoqatigiinni alaatsinaatsutut issialernissaminik qinnu-

teqarsimalluni. Kinamik niueqateqartarpugut annertusiartussangatinneqartumik. Peqatigitillugu ili-

simaneqarpoq nunatta qaarsuani atortussiassaqarmat qaqutigoortunik ullumikkorpiaq Kinamiin-

nangajak piaarneqartartunik. Ataatsimiititaliap nalilerpaa ukiut aggersut ingerlaneranni pissusissa-

misuussasoq nunatta Kinalu akornanni attaveqaatit nukittorsarneqarnissaannut, isumaqarlunili 

tamanna maanna siusippallaartoq. Naalakkersuisut allatut naliliippata tamanna ataatsimiititaliap 

soorunami tamakkiisumik akuerissavaa.  

 

Siunnersuutip aningaasatigut kingunerisassai 

Siunnersuutip aningaasatigut kingunerisassaasa ataatsimiititaliamit itisileqquneqartut Naalakker-

suisut Siulittaasuannik apersuinissamut aggeqqusinermut tunuliaqutaasut ilagaat. Ataatsimiititali-

aq isumaqarsimanngilaq naatsorsuigallarnerit, tassani ataatsimik sulisoqassappat aningaasartuutit 

2,3 – 2,5 mio. kr. miss. annertussuseqarnissaat, taamatullu aamma marlunnik sulisoqassappat 4,1 – 

4,6 mio. kr. miss. akornanniinnissaat missingerneqarluni, sukumiisuusut. Minnerunngitsumik a-

taatsimiititaliap paaserusussimavaa naatsorsuigallarnerni aningaasartuutit suut missingikannarlugit 

ilaatinneqarnersut, taamaalilluni ataatsimiititaliap paasiniassammagu siunnersuut timitalerneqas-

sappat taaneqareersut saniatigut aningaasartuutit suut naatsorsuutigineqarsinnaassanersut. Aper-

suinermi Naalakkersuisut Siulittaasuata ilisimatitsissutigaa naatsorsuinerni sulisumik ataatsimik 

aallartitaqarnermi aningaasartuutissatut naatsorsuutigisat ilaasut, taakkununnga ilaallutik ineqar-

nermut aningaasartuutit, ingerlatsinermut aningaasartuutit kiisalu akissarsianut aningaasartuutaa-

sinnaasut agguaqatigiissillugit naatsorsorneri. Naalakkersuisut tamatumunnga nassuiaataat ataat-

simiititaliap naammagisimaarpaa. 

 

Naalakkersuisut ilisimatitsissutigaat siunnersuut piviusunngortinneqassagaluarpat aningaasartuu-

tissat eqqoqqissaarlugit ilisimatitsissutigineqarsinnaanngitsut, soolru aamma siunnersuut piviu-

sunngortinneqassappat nunatta aningaasatigut pissarsiarisinnaasai naatsorsorneqarsinnaanngitsut. 

Naalakkersuisut taamaattumik erseqqissarpaat nuna allani sinniisoqarfinnik pilersitsinerit siunissa-

mut aningaasaliinertut isigisariaqartut, nunatta nunani allani naalakkersuinikkut, aningaasaqarniar-

nikkut niuernikkullu soqutigisaanik siuarsaasussat. Ataatsimiititaliap tamanna tusaatissatut tiguaa. 

 

Allannguutissatut siunnersuut 

Isumaliutissiissummi isumaliutit oqaatigineqartut tunngavigalugit ataatsimiititaliaq ima allannguu-

tissatut siunnersuuteqarpoq: 

 

Namminersorneq pillugu inatsimmi § 15 naapertorlugu nunatta soqutigisaasa isumagi-

neqarnissaat siunertaralugu Naalakkersuisut sinniisaannik USA-mi Islandimilu danskit aal-

lartitaqarfiini atorfinitsitsisoqarnissaa siunertaralugu danskit naalakkersuisuinut attave-

qaqqullugit Naalakkersuisut peqquneqarnissaannik Inatsisartut aalajangiiffigisassaattut 

siunnersuut. 

 

Ataatsimiititaliap inassuteqaatai 

Taamatut oqaaseqarluni isumaliutissiissummilu taaneqartutut paasinnilluni ataatsimiititaliap siun-

nersuut aappassaaniigassanngortippaa. 

 

Ataatsimiititaliap isumaqatigiittup allannguutissatut siunnersuutip akuerineqarnissaa inas-

sutigaa. 

Qupp. 1/2 


 


Naalakkersuisut Siulittaasuat 


Kuupik Kleist 


/Maani 


 


 


Nunani allani sinniisoqarfiit (UPA2012/24) – aningaasartuutissanik naatsorsuinerit 


skemanngorlugulu takussutissiaq 


Nunanut allanut Sillimaniarnermullu Ataatsimiititaliap paaserusuppaa ataani aalajangiiffigisassatut 


siunnersuummut atatillugu aningaasartuutissanik naatsorsuinerit skemanngorlugulu takussutissiaq 


qaqugu ataatsimiititaliamut nassiunneqarnissaat naatsorsuutigineqarnersoq: 


 


”Inatsisartut aalajangiiffigisassaattut siunnersuut Naalakkersuisut pi-sussaatinneqassasut qallunaat 


naalakkersuisui atassuteqarfigissagaat, anguniarlugu USA-mi, Tysklandimi Ruslandimilu qallunaat 


allartitaqarfiinut atasunik Naalakkersuisut siniisussaannik atorfinitsitsisoqassasoq kalaallit soqutigi-


saannik ingerlatsisussanik, Namminersorluni Oqartussaanermut inatsimmi § 15 tunngavigalugu”. 


 


Ataatsimiititaliap novembarimi 2011-mi aalajangiiffigisassatut siunnersuutip 2012-imi upernaakkut 


ataatsimiinnermut kinguartinneqarnissaa sulissutigisimavaa, Naalakkersuisut Siulittaasuata allak-


katigut 7. november 2011-meersutigut (suliaq nr. 2011-057553) ilisimatitsissutigimmagu siunner-


suutip piviusunngortinneqarnissaanut aningaasartuutaasinnaasunik naatsorsuineq 2012-ip aallarti-


laarnerani piareersimassasoq. Allakkani taakkunani ilanngullugu oqaatigineqarpoq nunani sinniiso-


qarfeqalerfiusinnaasutut siunnersuutigineqartuni namminerisamik sinniisoqarfeqalersinnaanerup 


iluaqutigisinnaasaanik ajoqutigisinnaasaanillu skemanngorlugu takussutissiaq ataatsimiititaliamit 


kissaatigineqartoq ataatsimiititaliamut nassiunneqarsinnaajumaartoq nunanut allanut ministeriaqar-


fik suleqatigalugu nalilersueqqissaarneq naammassineqarsimaleriarpat. 


 


2012-imi upernaakkut ataatsimiinneq ulloq 13. april aallartissaaq aalajangiiffigisassatullu siunner-


suut ulloq 10. maj aappassaaniigassanngortinneqarsimalluni. Naatsorsuinerit skemanngorlugulu 


takussutissiap siunnersuummik ataatsimiititaliap suliarinninnerani ilaasinnaanissaat ataatsimiitita-


liap kissaatigaa, taamaattumillu ataatsimiititaliap sulinerata pilersaarusiorneqarnissaa eqqarsaati-


galugu ataatsimiititaliap assut qularnaatsumik paaserusullugu atortussat neriorsuutigineqarsimasut 


qaqugu ataatsimiititaliamut ingerlatinneqarsinnaassanersut. 


 


 


Ulloq 4. april 2012  


J.nr 01.30.29-00023  


 







 


 


 


 


 


 


Side 2/2 


 


Ullut nalinginnaasumik suliffiusut qulit iluanni akineqarnissani ataatsimiititaliap kissaatigaa. 


 


 


Ikinngutinnersumik inuulluaqqusillunga 


 


 


Justus Hansen 


Ataatsimiititaliap siulittaasua 














































    


Nunanut allanut Pisortaqarfik 


Udenrigsdirektoratet 

Ilisimatitsissut 
Notat 


Uunga  


Til 


Naalakkersuisut Siulittaasuat 


  


Assinga uunga 


Kopi til 


 


 


 


Marlunngornermi ulloq 1. maj 2012 ataatsimiittarfimmi 2-mi Nunanut allanut Silli-


maniarnermullu Ataatsimiititalimit apersorneqarnissamut ilisimatitsissut 


 


 


 


Apeqqut: 


Naalakkersuisut 17. april akissutaat (suliap normua 2011-056273) 


Nunanut allanut pisortaqarfiup Nunanullu allanut ministeriaqarfiup 


akornanni nalilersuinerup inerneratut ataatsimiititaliap paasissavaa, 


imaluunniit ataatsimiititaliap naatsorsuutigisinnaavaa nalilersui-


nermik sukumiinerusumik kingusinnerusukkut takkuttoqarumaar-


toq? 


 


Akissut: 


Naalakkersuisut akissutaat 17. aprilimeersup Nunanut Allannut Pisortaqarfiup 


aamma Nunanut Allanut Ministeeriaqarfiup sulinerisa kinguneraa.  


 


Apeqqit: 


1. Skemanngorlugu takussutissiorsinnaanerup pingaaruteqarsinna-


assusia eqqarsaatigalugu naliliinerminnik Naalakkersuisut al-


lanngortitsisimanerannut suna tunuliaqu-taanersoq ataatsimiitita-


liap paaserusuppaa? Tamatumunnga minnerunngitsumik pis-


sutaavoq ataatsimiititaliap inerniliuttariaqarmagu isumaqarnarmat 


Naalakkersuisut iluaqutissanik ajoqutaasinnaasunillu nalilersuisi-


massasut, tassani Russit Nunaat, Noorliit Nunaat Tuluillu Nunaat 


sinniisoqarfeqalerfiusinnaatutut taaneqanngimmata, akerlianilli 


USA, Kina Islandilu taaneqarlutik. 

Akissut: 


Nunanut allanut soqutigisagut pissutsillu pillugit takussusersioriaaserisinnaa-


sagut killeqanngiusapput. Ataaseq tassaasinnaavoq skemanngorlugu saqqum-


miineq, kisiannili aamma pisariinnerusumik taakku takussusissiorneqarsinnaap-


put. Periuseq alla tassaasinnaavoq nunamut oqaluttuarisaanermi atassuteqar-


nitsinnik, atassuteqarnitta ukiuni kingullerni qanoq ineriartorsimaneranik, politik-


kikkut, aningaasaqarnikkut, kulturikkut sunik soqutigisaqarnitsinnik nunalu taan-


na pillugu siunissami ineriartornissatut ilimagisatsinnik takussusissiorneq. 


Ruslandi Tysklandilu eqqarsaatigalugit Naalakkersuisut siusinnerusukkut aki-


nikuupput Københavnimi Bruxellesimilu marlunnik sinniisoqartugut, Nunavinnillu 


annertuunik soqutigisaqarfitsinnik Naalakkersuisut pingaarnerutillugu isiginnin-


niartut. 


 


Apeqqut: 


Ataatsimiititaliap paaserusuppaa Naalakkersuisut sooq Kina, ass. 


Tuluit Nunaannut Japanimulluunniit sanilliullugu, soqutiginarne-


rusut nalilerneraat? 


 


Akissut: 


Englandi eqqarsaatigalugu Tysklandi Ruslandilu pillugit akissut Naalakkersuisut 


innersuussutigisinnaavaat. Kina soqutigisat arlallit apeqqutip tulliani eqqartor-


neqartut pissutigalugit Kalaallit Nunaannut soqutiginnippoq. 


 


Apeqqut: 


Tamatumunnga peqatigitillugu ataatsimiititaliap kissaatigaa Kinap 


pingaartinneqarnerunissaanut tunngavilersuumminnik Naalak-


kersuisut itisiliissasut? 


 


Akissut: 


Soorlu Naalakkersuisut akissumminni 17. april 2012-imeersumi allattut Kina po-


litikkikkut aningaasaqarnermilu pissaanilissuuvoq, taannalu ukiuni makkunani 


Kalaallit Nunaannut Issittumullu annertusiartortumik soqutiginnileriartorpoq. Kina 


Issittumi Siunnersuisoqatigiiffimmi alaatsinaattutut ilaasortaanissamik qin-


nuteqarpoq, nunallu Kalaallit Nunaannik Issittumillu ilisimatusarnermi so-


qutigisani ineriartortippai. Misissuinermi ilisimatusarnermilu Kalaallit Nunaanni 


ineriartortitsinissamik suleqateqarnissamillu Kinap annertuumik soqutigisaqarni-


ni takutinnikuuaa, tassa Kinap nunamut isumalluutinullu ministeria sapaatip 


akunnerata siuliani maani Nuummiimmat. Nukissiuutinik aatsitassanillu Kinap 


pisariaqartitsinera annertusiartorpoq, taamaammallu nuna taakkununnga atatil-


lugu aamma soqutinnippoq. Suliniutit annertuut pivisunngortinneqassappata, 


nunanit allaneersunit sulisoqarnissaq aamma pisariaqartinneqartussaagunar-

poq, assersuutigalugu Kinamiit. Kinamut qanimut pitsaasumillu attaveqarnissaq 


Kalaallit Nunaata ataatsimut isigalugu soqutigisaraa. 


 


Apeqqut: 


Ataatsimiititaliap kissaatigaa paasissutissiissutigineqassasoq ki-


sitsisini Naalakker-suisunit ataatsimiititaliamut ilisimatitsissutigi-


neqartuni aningaasartuutit suut ilan-ngunneqarsimanersut, ass. 


akissarsianut aningaasartuutissat agguaqatigiissillugit naatso-


rsorneqarsimanersut, pilersitsinermut aningaasartuutit naatsorsui-


nermut ilaatinneqarnersut imaluunniit kisitsisini aallartitaqarfiup 


aningaasartuutaasa matussuserneqarnissaannut nunatta akile-


eqataassutissaatut danskit naalakkersuisuisa kissaatigisaat kisimik 


ersersinneqarnersut? 


 


Akissut: 


Danskit ambassadeqarfiini sinniisoqarfiinilu sulisut inissinneqarneranni anin-


gaasartuutit naatsorsorneqartarnerat pillugu aalajangersimasumik sulia-


riaaseqartoqarpoq. Aningaasartuutinut ilaapput sulianik suliarinnittarnermi akit 


atorlugit naatsorsuineq, taannalu Nunanut Allanut Ministeriaqarfiup aalajanger-


tarpaa, ambassadeqarfinnullu assigiinngitsunut sulisunik aallartitsinerup qanoq 


akeqarnera ilanngunneqartarluni, taakkulu allaffeqarneq, agguaqatigiissillugu 


akissarsianut aningaasartuutit, ineqarnerit il.il. matussusertarpaat. 


 


Apeqqut: 


Ataatsimiititaliap kissaatigaa paasissutissiissutigineqassasoq 


Islandimi sinniisoqarfeqalissagaluarput tamatumunnga anin-


gaasartuutissat qanoq annertutigissanersut? Tamatumunnga 


atatillugu kissaatigineqarpoq taamatut pilersitsisoqassappat 


pissutsinut pioreersunut sanilliullugu taakkulu qaavisigut 


tamanna sunik iluaqutissartaqassanersoq paasissutissiis-


sutigineqassasoq. 


 


Akissut: 


Nunanut Allanut Ministeeriaqarfimmit kisitsisit suli utaqqivagut, taakkulu ajoralu-


artumik suli tigunngilagut. 


Oqaaseqatigiinni ”taamatut pilersitsisoqassappat pissutsinut pioreersunut sanil-


liullugu aaqqiineq atuutereersoq” suna pineqarnersoq ersernilluppoq. 


Danskit ambassadeqarfianni sinniisoqarfimmik ammaanissaq pineqarpat sulia-


riaaseq atuuttoq maliinnarneqartussaavoq, tassa Islandi naalagaaffiummat 


namminersortoq. 

Apeqqut: 


Ataatsimiititaliaq isumaqarpoq matumani oqallisigisap aningaasa-


nut tunngasortai pingaarutilerujussuusut. Taamaalilluni sinni-


isoqarfimmik sinniisoqarfinnilluunniit pilersitsinerit ass. inuussu-


tissarsiortut isertitaqarnerusinnaanissamut periarfissaannut sanil-


liullugu aamma isiginiarneqartariaqarput. Sinniisoqarfeqarneq ass. 


kulturimut tunngasut annerusumik isumaginissaannik taamaallaat 


tunngaveqarsinnaagunan-ngilaq. Nunammi allat sinniisoqarfii 


aamma annerusumik niueqatigiinnikkut soquti-gisat nunanullu al-


lanut niuernerup annertusarneqarnissaannik tunngaveqartarput. 


Naalakkersuisut Siulittaasuat isumaqarpa taamatut namminerisa-


mik sinniisoqarfe-qarnikkut pisortanut namminersortunullu iserti-


taasinnaasut ataatsimut isigalugit taakku sinniisoqarfeqarnermut 


aningaasartuutinut matussusiisinnaanerannut periarfissaqartoq? 


 


Akissut: 


Sinniisoqarfimmik pilersitsinermi Kalaallit Nunaata soqutigisaanik, politikkimik 


ingerlanneqartumik, aningaasaqarnermik, niuernermi politikkimik il.il. si-


uarsaanissaq sinniisoqarnissarlu siunertaasarput. Bruxellesimi sinniisoqarnitsin-


nit EU-mullu isumaqatigiissuteqarnitsinnit pitsaasunik misilittagaqarpugut. Kisia-


nnili nunani allani allaffimmik pilersitsisinnaaneq aningaasartuutinik matussu-


siisussanik pissarsiassanik kinguneqassanersoq siumut qulakkiissallugu ajor-


nakusoortorujussuussaaq. Attaveqarfinnik pilersitsinermi Kalaallillu Nunaata so-


qutigisaanik siuarsaaneq ukiuni amerlasuuni ingerlanneqartussaassaaq, 


taamaammallu sinniisoqarfimmik ammaaneq Kalaallit Nunaata piffissamut si-


visuumut aningaasaliineratut isigineqartariaqarpoq. 


 


Apeqqut: 


Taamaattoqanngippat paaserusunneqarpoq aningaasat tamatumunnga 


atugassat Naalakkersuisut Siulittaasuata suliassaqarfiani (suliassaqarfin-


nilluunniit allanit) kontunit pingaarnerit sorlernit siunertamut nuussallugit 


pissusissamisoortutut isigineqarnersoq. Taamatullu aningaasaliissutinik 


nuussinerit allatigut qanoq sunniuteqarsinnaappat? 


 


Akissut: 


Aningaasaqarneq pillugu politikkimi suliariaaseq, tassani suliniutit nutaat suut 


siuarsarneqassanersut aningaasallu suminngaaniit nuunneqarniarnersut isu-


maqatigiinniutigineqassallutik, piffissami qanittumi aallartinneqassaaq, 2013-


imullu Aningaasanut inatsisissatut siunnersuutip aasamut saqqummiunneqar-


nissaata tungaanut ingerlassalluni. Apeqqut pillugu maannakkut aalajangersi-


masunik saqqummiussinissaq siusippallaarpoq. 





